
  Viðvíkjandi uppskoti til kunngerð um drekkivatn
Kommunusamskipan Føroya (KSF) hevur fingið uppskot til kunngerð um veitan av drekkivatni frá Vinnumálaráðnum (VMR). Hoyringsfreistin var 15. august, men er flutt til 15. september.

Felagið hevur eina røð av ítøkiligum og meira almennum viðmerkingum til kunngerðina í uppskoti.

Orðið “innanhýsis” verður nevnt fleiri ferðir og krevur eina allýsing. Tað er ikki greitt, um innanhýsis er at skilja sum innan matrikulmark, innandura, undir taki ella...?

Klutur er í talmerkingini av fylgiskjølum. Klutur er eisini í talmerking av talvum á síðu 8 undir 1. parti.

Í § 2, stk. 4, er helst gloymt eitt “ikki” aftaná: “Kunngerðin fevnir .... um”.

Í § 3, nr. 1 a) og b) verða somu standardir nýttir fyri drekkivatn og vatn nýtt í framleiðslu. Tað er ivasamt, hvørt hetta er sakliga grundað.

Eftir § 3, nr 5, er vatnveiting til egna nýtslu í einum einstøkum húsarhaldi ikki at rokna sum ein vatnveitingarskipan eftir kunngerðini. Stovnar sum skúlar og barnagarðar og virkir hava ofta innanhýsis nýtsluskipan. Tí er neyðugt, at kunngerðin eisini fyriheldur seg til, hvørt hesar seinast nevndu skipanir eru at meta sum vatnveitingarskipanir eftir kunngerðini.  

Sambært § 4, stk. 2, kann Heilsufrøðiliga starvsstovan seta forboð fyri ella treytir til alt virksemi, sum kann hava við sær vanda fyri, at drekkivatnið í eini vatnveitingarskipan ella eini innanhýsis nýtsluskipan verður dálkað. Okkurt átti í tí sambandi at verið ásett um krøv til landbúnað í upptøkuøki til vatnbrunnar. 

Í § 5, stk. 1, verður sagt, at vatnveitarin skal tryggja, at drekkivatnið lýkur krøvini til m.a. nøgd og veitingartrygd. Líknandi ásetingar eru um krøv til nøgd og veitingartrygd í § 9, st. 2, og í § 10 eru reglur um m.a. tilbúgvingarætlan fyri at tryggja hóskandi nøgdir av drekkivatni undir óvanligum umstøðum. 

Í Føroyum hava vit bara yvirflatuvatn, og sum kunnugt kunna trupulleikar stinga seg upp við kapasitetinum, tá turkur undantaksvís er í landinum. Hetta eru faktorar, sum kommunurnar í bara avmarkaðan mun hava ræði á. Hetta mugu vit bara góðtaka, tí alternativið er at gera munandi størri brunnar, og slíkar íløgur vilja neyvan standa mát við, hvussu sjáldan turkur er í Føroyum.

Í mun til tilbúgvingarætlan í sambandi við óvanligar umstøður (turk), so kann vatnveitarin sum longu nevnt ikki bindast til at tryggja seg meira, enn náttúran loyvir. Møguliga eigur heldur at verða gjørd ein prioriteringsraðfylgja í sambandi við turk. Men heilt at tryggja seg ímóti turki ber neyvan til. Stórbrúkarar og serliga viðkvæmir brúkarar sum vinnuvirki, sjúkrahús, ellisheim o.líkn. eiga at tryggja seg á frægasta hátt sjálvi.

Á sama hátt kunnu kommunurnar sum vatnveitarar heldur ikki góðtaka ásetingina í § 12, stk. 2, nr. 2, har krøvini til nøktandi góðsku og nøgdir kunnu varðveitast, tá ið umvælingar, ábøtur, reingerð, filturspuling o.tíl. fer fram. Føroysku kommunurnar vilja sum vatnveitarar ikki altið kunna hava kapasitet í sambandi við umvælingar, reingerð o.l. 

Í § 5, stk. 2, nr. 1-4, er ein umfatandi regulering av, nær vatnið skal vera mett sum veitt móttakaranum. Eitt nú er so eftir nr. 2), at vatnveitarin hevur ábyrgdina av vatninum, til tað verður fylt/tappað á fløskuna. Eitt virki, sum framleiðir drekkivatn á fløsku, hevur sína egnu innanhýsis reinsingar- og tappingarskipan. Tað er eftir okkara meting ikki rætt, um vatnveitarin skal ábyrgdast fyri tað, sum kann henda í innanhýsis vatnskipanini og framleiðsluskipanini á virkinum. 

Eftir  nr. 4) verður drekkivatn, sum verður veitt í tanga, verður roknað sum veitt móttakara, tá ið vatnið verður tikið úr tanganum. Men hvørjar tangar verður hugsað um? Eru tað t.d. goymslutangar hjá vatnveitaranum, sum ikki kunnu flytast? Ella eru tað flytbarir tangar við vatni, sum vatnveitarin í einum slíkum føri skal veita vatnmóttakaranum? At veita vatn í flytbarum tangum hevur, okkum vitandi, ikki verið gjørt í Føroyum áður.  

KSF metir § 5, stk. 2, nr. 1-4, vera óneyðuga trupla. Vit skjóta heldur upp at strika nr. 1-4 og í staðin einfalt siga okkurt sum, at “vatnið má vera mett sum veitt móttakara so skjótt, sum vatnið er komið inn um viðkomandi matr. nr.”

At kunngerðin í heila tikið, m.a. í hesi somu § 5, stk. 2, nevnir vatn, sum verður boðið út í fløskum ella øðrum (líknandi ) (smá)pakningi,  hongur ikki saman við, at § 2, stk. 2, júst sigur, at kunngerðin ikki fevnir um vatn, sum verður boðið út í fløsku. 

Í § 5, stk. 5, er ikki greitt, hvat orðið samsvar sipar til. Her verður helst meint við samsvar millum vatngóðskuna (ikki vatnveitingarskipanina) og krøvini í hesi kunngerð.  

Í § 5, stk. 6, stendur, at innaneftirlitsskipanin skal lagast til einstøku vatnveitingarskipanina, so hon hóskar til stødd og slag av veitingarskipan. Neyvan eru veitingarskipanir í Føroyum so ymiskar, at neyðugt er at leggja upp fyri tí. Betur var tí, at tað stóð “kann lagast til” heldur enn “skal lagast til.” Heldur ikki er greitt, hvørjar kanningar/kanningarparametur innaneftirlitið fevnir um. 

Sambært § 6, stk. 1, skal vatnveitari altíð hava viðkomandi upplýsingar um góðskuna á drekkivatninum tøkar og eftir umbøn veita móttakara hesar upplýsingar. Her skuldi heldur staðið viðkomandi upplýsingar “frá seinastu royndini”.

Í § 6, stk. 3, er ógreitt, hvat “onnur krøv, ið eru ásett í hesi kunngerð” fevnir um. 

Í § 8 er óneyðugt við stk. 2. og stk. 3. Nóg mikið er við stk. 4, sum ásetir, at nýggjar vatnveitingarskipanir skulu skjalprógva, at tær lúka krøvini í hesi kunngerð fyri at vera løggildaðar. 

Krøvini í § 11, stk. 1, um, at drekkivatn skal vera m.a. sjónliga reint og klárt kunnu vera ring at halda. Í heila tikið er ongin orsøk at hava § 11, stk. 1 og stk. 2, tá nóg er við stk. 3, sum sigur, at drekkivatn skal lúka krøvini, sum eru ásett í fylgiskjali 2 til hesa kunngerð.

Eisini var frægari at strika óneyva setningin í § 12 (“sum kunnu hava við sær heilsuvanda ella sum ger sansabæru eginleikarnar so mikið nógv verri, at vatnið ikki longur kann metast at vera reint sambært krøvunum í § 11”) og seta inn í staðin: “sum hevur við sær brot á 11 stk. 3”. 

Í § 13, stk. 1, skal vatnveitarin tryggja, at ongin vandi er fyri, at drekkivatnið er dálkað orsakað av, at vatntøkurnar ikki eru nóg væl vardar. Men í vatntøkunum, og áðrenn vatnið er viðgjørt, er talan um rávatn, sum ikki er klárt at drekka. Er ikki talan um keldur, har vatnið er reinari enn í opnum byrgingum, verður torført at tryggja seg ímóti dálking, eitt nú skarni frá djórum og taðing frá landbúnaði, uttan so, at tað við lóg verða álagdar forðingar í ávísari frástøðu frá vatninntøkunum.  

§ 13, stk. 2 (“viðgerðin í vatnveitingarskipanini skal hóska til viðurskiftini í vatnveitingarlendinum, til góðskuna av tøka rávatninum og til rørskipanina sum heild”) tykist ikki neyðug í einum føroyskum samanhangi. Viðgerðin í vatnveitingarskipanini skal ikki hóska til viðurskiftini í vatnveitingarlendinum, men skal tillagast góðskuni av rávatninum. 

Á sama hátt tykist § 13, stk. 3, um val av vatnkeldum eitt sindur óneyðug fyri Føroyar, har at kalla bara yvirflatuvatn er. 

Kommunurnar eru sera ónøgdar við § 17, har Heilsufrøðiliga starvsstovan fær heimild til at áseta og taka gjøld fyri tænastur og veitingar eftir kunngerðini, m.a. fyri sýniskanning, góðkenning, løggilding, skráseting, váttan, eftirlit o.a. Heimildin er alt ov breitt orðað. Eftir hesum kann Heilsufrøðiliga starvsstovan taka gjald fyri at kalla allar tænastur. Meira prinsipielt eru kommunurnar eisini bangnar fyri, at hetta er enn eitt dømi um kamufleraðan skatt, ið vit í seinastuni hava sæð meira og meira av frá landsstovnum. Útgangsstøði er, at myndugleikavirksemi skal verða fíggjað yvir játtan á Løgtingsins fíggjarlóg, og soleiðis eigur at vera. Tað er órógvandi, at ein almennur myndugleiki kann vaksa næstan ótálmað uttan mun til, hvørja játtan hann fær á fíggjarlógini.

Í mun til kærufreistina í § 19 so eru 4 vikur alt ov lítið á øki sum hesum, har trupulleikarnir oftast íkoma, tá fólk og myndugleikar eru í summarfrí, og har ongin kærurættur í praksis vil vera, um freistin er so stutt. Tí skjóta kommunurnar upp, at freistin fer burtur heilt, og at kæran skal vera sum eftir óskrivaðum meginreglum innan rímiliga tíð.  

Í seinasta lagi 1 ár eftir, at kunngerðin er komin í gildi, skulu allir vatnveitarar sbrt. § 22, stk. 1, hava latið Heilsufrøðiligu starvsstovuni umsókn um løggilding av allari vatnveitingarskipanini. Hetta er alt ov stutt og má leingjast við minst einum ári. Eftir stk. 2 skulu vatnveitingarskipanirnar í seinasta lagi 1. juni 2013 lúka krøvini til løggilding. Hetta er eisini ov stutt. Ár 2020 hevði verið meira realistiskt.

Heldur ikki duga kommunurnar at síggja nakra meining í § 22, stk. 3, um undir óvanligum umstøðum at stytta longu alt ov stuttu freistina í stk. 1 og stk. 2.

